
Umsögn um 364. mál, frumvarp til laga um Landsvirkjun og um 365. mál, 
frumvarp til laga um breytingar á lögum á orkusviði.

Með bréfi háttvirtrar iðnaðamefndar Alþingis, dagsettu 22. nóvember 2006, er óskað 
umsagnar ríkisskattstjóra um frumvarp á þingskjali 396, frumvarpi til laga um breyting á 
lögum nr. 42/1983, um Landsvirkjun, með síðari breytingum og um frumvarp á þingskjali 
397, frumvarpi til laga um breytingar á lögum á orkusviði. Fer umsögnin hér á eftir.

Samkvæmt lögum nr. 42/1983 er Landsvirkjun "sameignarfyrirtæki" ríkissjóðs, 
Reykjavíkurborgar og Akureyrarbæjar. Með kaupum ríkissjóðs á eignarhlutum 
Reykjavíkurborgar og Akureyrarbæjar þann 1. nóvember s.l. komst allt eignarhald á eina 
hendi og því ekki um sameign að ræða frá þeim tíma. Með 1. gr. frumvarps á þingskjali 396 
er lagt til að brugðist verði við því með þeim hætti að lögfesta að einkahlutafélagið 
Eignarhlutir ehf. skuli vera eigandi 0,1% eignarhlutar í Landsvirkjun á móti 99,9% 
eignarhluta ríkissjóðs. Hvorki í frumvarpinu né í drögum að sameignarfélagssamningi fyrir 
Landsvirkjun, sem birt eru sem fylgiskjal II með frumvarpinu, er að finna ákvæði þess efnis 
að einkahlutafélagið skuli leggja Landvirkjun til stofnfé í samræmi við eignarhlutann. Við 
nefnd kaup ríkissjóðs á eignarhlutum Reykjavíkurborgar og Akureyrarbæjar var lagt til 
grundvallar að heildarverðmæti eigin fjár Landvirkjunar næmi kr. 60.500.000.000. 
Samkvæmt því yrði vermæti 0,1% eignarhluta Eignarhluta ehf. kr. 60.500.000, ef ekki kæmi 
annað til, en í 3. og 4. gr. frumvarps á þingskjali 397 er lagt til að fjármálaráðherra leggi 
Landsvirkjun til sem viðbótareigendaframlag allt hlutafé ríkissjóðs í hlutafélögunum Orkubúi 
Vestfjarða hf. og Rarik hf. Verðmæti þeirra eignarhluta kemur ekki fram í nefndum 
þingskjölum. Samkvæmt samþykktum Eignarhluta ehf., dagsettum 7. nóvember 2006, nemur 
heildarhlutafé þess félags kr. 500.000. Ljóst má því vera að jafnvel þótt Eignarhlutir ehf. 
leggðu allt fé sitt til Landsvirkjunar sem eigendaframlag, yrði það framlag ekki í neinu 
samræmi við verðmæti ætlaðs 0,1% eignarhluta félagsins í Landsvirkjun. í skattalegu tilliti 
liggur beinast við að líta á mismun verðmætis eignarhluta og eigendaframlags Eignarhluta 
ehf. sem skattskyldar tekjur í hendi Eignarhluta ehf.

í frumvarpi því sem liggur fyrir á þingskjali 396 er gert ráð fyrir að Landsvirkjun verði 
"sameignarfyrirtæki" ríkissjóðs og Eignarhluta ehf. og skuli hvor eigendanna fyrir sig vera í 
einfaldri ábyrgð fyrir öllum skuldbindingum fyrirtækisins, en um innbyrðis skiptingu á ábyrgð 
þeirra fari eftir eignarhlutföllum. Með einfaldri ábyrgð er vikið frá því hugtaksatriði 
sameignarfélags, að eigendur beri beina, óskipta og ótakmarkaða ábyrgð á skuldbindingum 
félagsins. í því sambandi er vert að geta þess að ekki er fyrir að fara heildarlöggjöf um

sameignarfélög, en fyrir Alþingi liggur á þingskjali 79, frumvarp til laga um sameignarfélög. í 
3. gr. þess er hugtakið sameignarfélag skilgreint svo: Sameignarfélag samkvœmt lögum 
þessum er samstarfsform sem byggist á samningi tveggja eða fleiri aðila um sameiginlega 
fjárhagslega starfsemi þar sem allir félagsmenn bera beina, óskipta og ótakmarkaða ábyrgð 
á skuldbindingum félagsins." Raunar er hvorki í gildandi lögum um Landsvirkjun, né í 
fyrirliggjandi frumvarpi til breytinga á þeim, notað hugtakið sameignarfélag, heldur 
sameignarfyrirtæki. Engu að síður virðist gengið út frá því að um sameignarfélag sé að ræða, 
ef marka má drög að sameignarfélagssamningi er fylgir frumvarpinu sem fylgiskjal II.Nokkur 
óvissa kann að skapast um félagsréttarlega stöðu Landsvirkjunar og þar með um 
skattaréttarlega stöðu félagsins, þ.e. hvort heldur skattlagning skuli vera með þeim hætti er fer 
um félög er falla undir 2. tölul. 1. mgr. 2. gr. laga um tekjuskatt, eða undir 5. tölul. sömu 
málsgreinar. Undir fyrr greinda töluliðinn falla félög á félagsforminu samlagsfélög og 
sameignarfélög, en undir síðar nefnda töluliðinn félög af öðrum toga en upp eru talinn í fyrstu 
fjórum töluliðum málsgreinarinnar. Landsvirkjun er ótvírætt skattskyld samkvæmt I. kafla 
laga nr. 50/2005, um skattskyldu orkufyrirtækja, er víkur til hliðar að því er orkufyrirtæki 
varðar þeirri skattundanþágu ríkisfyrirtækja er mælt er fyrir um í 1. tölul. 4. gr. laga nr. 
90/2003 um tekjuskatt.

í 3. gr. frumvarps á þingskjali 396 er lagt til að Landsvirkjun verði gert að greiða arð af 
framlögum eiganda. Þá er gert ráð fyrir að óbreytt standi ákvæði 4. mgr. 5. gr. laganna um 
Landsvirkjun, þess efnis að arðgreiðsla skuli ákveðin með hliðsjón af afkomu fyrirtækisins og 
yfirfærðum hagnaði frá fyrri árum. Arður Landsvirkjunar fellur hvorki undir skilgreiningu 
skattskylds arðs í 11. gr. laga nr. 90/2003, né undir skilgreiningu frádráttar vegna móttekins 
arðs í 9. tölul. 31. gr. sömu laga, en þær skilgreiningar taka aðeins til arðs af hlutum og 
hlutabréfum í hlutafélögum, einkahlutafélögum og samlagshlutafélögum.

